Коми Республикаса ветеринарнöй дöзьöр служба йылысь 
ПОЛОЖЕНИЕ
I. Панас

1. Коми Республикаса ветеринарнöй дöзьöр служба (водзö – Служба) лоö Коми Республикаса олöмö пöртысь власьт органöн, кодi ветеринария юкöнын лӧсьӧдö да збыльмӧдӧ канму политика, ладмӧдӧ нормативнöй правовöй удж, сетӧ канму услугаяс, а сiдзжö лоö Коми Республикаса олöмö пöртысь власьт уполномочитöм органöн, кодi ветеринария юкöнын нуöдö Коми Республика мутасын канмусянь контроль (дöзьöр), коді координируйтӧ тайӧ юкӧнын Коми Республикаса олöмö пöртысь власьт мукӧд органлысь уджсӧ.

Служба лоӧ Коми Республикаса олöмö пöртысь власьт органöн, кодi ветеринария юкöнын збыльмӧдӧ Россия Федерацияӧн сетӧм уджмогъяс.

2. Служба аслас уджын мыджсьö Россия Федерацияса Оланподув, федеральнöй оланподув оланпасъяс, федеральнöй оланпасъяс, Россия Федерацияса Президентлӧн да Россия Федерацияса Веськӧдлан котырлӧн нормативнӧй инӧда актъяс, Коми Республикаса Оланподув, Коми Республикаса оланпасъяс, Коми Республикаса Юралысьлӧн инӧда актъяс да Коми Республикаса Веськӧдлан котырлӧн инӧда актъяс вылö, а сiдзжö тайö Положение вылö.

3. Служба вöчö ассьыс уджсö кыдзи веськыда, сiдзи и олöмö пöртысь власьт федеральнöй органъяскöд, Коми Республикаса канму органъяскöд, меставывса асвеськöдлан органъяскöд, общественнöй öтувъяскöд да мукöд организациякöд йитöд кутöмöн.
4. Служба видзöмкöд йитчöм рöскод вылö сьöмыс воö Коми Республикаса республиканскöй сьöмкудйысь.

5.  Служба лоö юридическöй кывкутысьöн, сылöн эм Коми Республикалӧн канму канпаса да коми да роч кывйӧн гижӧм ас нимпаса печать, мукӧд сикас печать, штамп да колана образеца бланок, Россия Федерацияса оланпастэчас серти восьтӧм тшӧтъяс.
6. Службалöн ин (юридическӧй инпас) – Сыктывкар, Петрозаводск ул., 17 к.
II. Медшöр могъяс

7. Служба уджын медшöр могъяс:

1) ӧлӧдны да бырӧдны пемӧсъяслысь, сы лыдын  видз-му овмöсса, гортса, зоопаркса да мукöд пемöслысь, дона куа вöрпаяслысь, пöткаяслысь, черияслысь да мазiяслысь вуджан висьӧмъяс да мукӧд висьӧм да пӧртны олӧмӧ скöт видзöмын ветринарнöя могмöдöм кузя дінму планъяс;

2) ветеринарно-санитарнöй боксянь вӧчны безопаснӧйӧн скöт видзан прöдукция; 

3) видзны йӧзӧс мортлöн да пемöсъяслöн öтувъя висьöмъясысь, сэтшӧм юалӧмъяс кындзи, мый пырӧ Россия Федерацияса веськӧдлӧм улӧ;

4) канмусянь збыльмӧдны ветеринарнӧй дӧзьӧр удж.

Вынсьӧдӧма 

Коми Республикаса Веськӧдлан котырлӧн

2012 во урасьӧм тӧлысь 22 лунся 56 №-а шуӧмӧн

